Skyfie 1

Psalm 80

Verskyn tog tot ons redding
Vir die koorleier: op die wysie van “Lelies”. ’n Getuienis van Asaf. 
’n Psalm.
2Luister tog, Herder van Israel,  U wat die nageslag van Josef soos ’n kudde lei;
U wat oor die gerubs troon, verskyn tog aan ons!
3Openbaar u mag aan die stamme Efraim, Benjamin en Manasse,  kom help ons tog!
4Laat dit weer met ons goed gaan,  o God,  verskyn tog tot ons redding!
5Here, almagtige God, hoe lank nog sal U afsydig staan teenoor die gebed van u volk?
6U het aan ons trane vir kos gegee en ons ’n beker vol verdriet laat drink.
7U laat ons bure teen ons veg, en ons vyande lag oor ons.
8Almagtige God, laat dit weer met ons goed gaan, verskyn tog tot ons redding!
9U het ’n wingerdstok in Egipte uitgehaal
en dit hier kom plant nadat U die nasies uitgedrywe het.
10U het vir hom plek reggemaak, sy wortels het gegroei en hy het die land ingeneem.
11Sy skaduwee het die berge oordek, sy ranke die magtige seders.
12Hy het sy ranke uitgestoot tot by die see, sy lote tot by die Eufraat.
13Waarom het U die mure om hom afgebreek?
Al die verbygangers stroop hom, 14die wildevark uit die bos verwoes hom,  gediertes uit die veld vreet hom op.
15Almagtige God, kyk tog uit die hemel af en ontferm U weer oor hierdie wingerdstok, 
neem hom weer onder u sorg. 

16Hou in stand wat U met u eie hand geplant het, die wingerdstok wat U vir Uself gekweek het!
17Laat dié wat hom soos onkruid verbrand het, deur u oordeel te gronde gaan.
18Hou u hand oor die mense wat deur U uitgekies is, 
oor die volk wat U vir U grootgemaak het.
19Dan sal ons nie weer van U af wegdraai nie. 
Hou ons aan die lewe, dan sal ons u Naam aanroep!
20Here, almagtige God, laat dit weer met ons goed gaan, verskyn tog tot ons redding!
Geborg deur Bybel-Media
Skyfie 2

1. Ingenooi deur God

Ons raak bewus van ons diepste behoeftes, vrae en vrese en gee ons oor aan God

Skyfie 3

Wat lei jou aandag af?
Psalm 80 wil ons help her-fokus.

Wat doen ons aan die dinge wat ons aandag van God aflei en wat elke dag na ons kant toe kom, veral in hierdie Advent tyd voor Kersfees? Dinge gaan ons aandag altyd aflei van God, omdat Hy sulke anderse metodes gebruik.

Daar was ’n man wat so “distracted” was, dat sy vrou hom vir bykans alles moes voorsê. 

Een dag het sy vrou vir hom gesê:  “Trek jou trui aan!”

Waarop die man gereageer het:  “Gaan ons iewers heen óf kry ek koud?” 
Dis amper weer Kersfees.  Mense gaan weer so verward wees omdat daar so baie dinge gaan wees wat ons aandag kan aflei - gaan dit oor geskenke of gaan dit oor God se Redding wat vlees geword het, sodat dit weer met ons goed gaan?
Skyfie 4
“God, come back! Smile your blessing smile: That will be our salvation.” 
Lees Psalm 80 en her-fokus 
“Laat dit weer met ons goed gaan, o God, verskyn tog tot ons redding!”  of soos die Message dit weergee:  “God, come back! Smile your blessing smile: That will be our salvation.”
Skyfie 5
2. Ingaan in God se tyd

Ons betree God se wêreld en gaan in God se vrede in

Skyfie 6

Vra vir die kinders wie van hulle selfone/ telefone by die huis het.  Vra wie van hulle hulle ma/pa se nommer ken.  Vra wie van hulle al hulle ma/pa gebel het.  Vra dan wie is al vir ’n lang tyd (dae – nie ure nie!) deur hulle ouers, by iemand anders gelos óf wie se ouers het al jou en jou broers/susters alleen gelos. 

As die ouers dan die kinders bel, wat sê ’n mens alles vir jou ouers? (Laat die kinders alles noem, maar die ding waarnatoe jy werk, is dat ’n mens ook by jou ouers kla dat dit nie so lekker is sonder hulle nie en dat boetie/sussie lelik is met jou, ens.)

Lys al die dinge wat hulle vir hul ouers sal sê en vra en vertel dan dat dit die begin van Advent is.  Verduidelik dat ons in hierdie tyd ook in afwagting is op die koms van Jesus en dat ons hom al hierdie dinge vra en vertel.  

Verduidelik dat dit eintlik baie goed is, want nou sien ons meer uit na Sy koms.  Vertel hulle van Asaf en lees die psalm wat hy geskryf het waarin hy oor ’n klomp goed kla.  

Deel vir elkeen ’n prentjie uit van die selfoon wat hulle kan inkleur.  As alternatief kan jy óf ‘n goedkoop plastiek selfoontjie by ’n plek soos ’n ‘Crazy store’ koop en vir elke kind gee met ’n plakker op “Jesus kom weer” óf ’n kaartjie maak met ’n selfoon met die woorde wat daaruit kom:  “Maranatha!  Kom, Here, kom!”.

Skyfie 7

3. Luister na God se Woord

Ons luister dieper na die Woord en ontmoet God

Skyfie 8

Ps 80:1-8 - Die Here is nie my Herder nie
Konteks en genre.  Psalm 80 is ’n volks-klaaglied (vgl. die vrae soos "hoe lank nog? in vers 5), of in terme van Gunkel se tipering: ’n gebedslied van die volk (ek verkies egter eerder die verwysing na klag aangesien dit hier gaan oor die volk se belewenis dat God nie meer vir hulle soos 'n herder optree nie).  

Vers 2 verwys na drie van die noordelike stamme (Efraim en Manasse, die nageslag van Josef, en Benjamin) wat in nood verkeer (vers 3, 6) vanweë die optrede van hulle bure teen hulle (vers 7).  Die vyand verwoes die wingerdstok (Israel) wat die Here vir Hom geplant het (vers 13 en 14), en God word gevra om sy wingerdstok te beskerm.  

Die verwysing na die drie stamme is ’n aanduiding dat die psalm waarskynlik geskryf en gebid is na die skeuring van die Ryk met Salomo se dood.  Presies wanneer, is onmoontlik om te bepaal.  Een moontlikheid is natuurlik die wegvoering van die noordelike stamme deur die Assiriërs (2 Kon. 15:29; 17:5–6) tussen 732 en 721 v.C. toe die Assiriërs die stad Samaria, die hoofstad van Israel, verwoes het.  Vers 7 verwys egter nie na die Assiriërs nie, maar na hulle bure wat teen hulle veg. ’n Presiese datering is daarom nie moontlik nie.
Struktuur
Die refrein "o God van die leërskare, herstel ons" in vers 4, 8 en 20 [in die Afrikaans en telkens een vers minder in die MT[1]] gee die versugting van Asaf die digter deur: hy vra dat God weer sy volk sal herstel en hulle sal red van ’n onbekende bedreiging.  In die eerste refrein word net die naam “God” gebruik (vers 4), in die tweede “almagtige God” (vers 8), en in die derde  “Here, almagtige God” (vers 20).  Daar is dus ’n toenemende dringendheid in Asaf se psalm.  

In die psalm roep die digter God se dade van verlossing in die verlede weer in herinnering.  Hy gebruik ook drie beelde om God se sorg te verwoord: God was vir sy volk soos ’n herder (vers 2-8), ’n wynboer (vers 9-17) en ’n vader wat sy kinders grootmaak (vers 18-20).  Ons gedeelte fokus op God as ’n herder vir Sy volk.
Vers 1 is die opskrif van die Psalm wat die wysie, aard en skrywer van die Psalm weergee.
Vers 2-4 - In die gedeelte word God aangeroep as ’n herder wat sy volk as kudde versorg.  In die aanroep (vers 2) word God op drie maniere aangespreek: Herder van Israel (vers 2a), Hy wat sy volk soos ’n kudde lei (vers 2b), en Hy wat oor die gerubs troon (vers 2c).  Hiermee sluit die bidder aan by die ryk tradisie uit die verlede: God lei sy volk (1:6; 23:3; 43:3; Eks. 13:17) en Hy is Koning wat onsigbaar troon tussen die vleuels van die gerubs op die ark (Eks. 25:10–22).  In aansluiting by hierdie tradisie word die Here gevra om te verskyn (vers 2c) en sy verdrukte volk te verlos (vers 4b), sodat dit weer goed kan gaan met die hele volk (vers 4a).  God word dus in die psalm versoek om volgens sy geopenbaarde aard op te tree.  Spesifiek dat Hy namens hulle die stryd sal kom voer teen hulle vyande en dat Hy hulle sal verlos uit die se hande.
Vers 5-8 - In die gedeelte intensifiseer die digter se klaag gebed.  Die groot rede vir die dringende gebed, is dat die volk beleef dat God afsydig staan teenoor die gebed van sy volk.  In plaas daarvan dat Hy vir hulle sorg soos ’n herder vir sy kudde (soos in Ps. 23), het Hy hulle trane vir kos gegee en hulle ’n beker vol verdriet laat drink.  Hulle bure en vyande staan teen hulle op en God doen niks daaraan nie!  God tree dus nie meer soos ’n goeie herder op wat sy skape voed, beskerm en lei na waters van rus nie.  Daarom herhaal die digter sy dringende gebed dat God, soos in die verlede, weer in die hede sal optree en hulle red.  

Let op dat die digter nie Israel se nood aan die swakheid van God koppel nie, maar eerder aan sy oënskynlike onwilligheid om te help.  Die nood duur dan ook al ’n geruime tyd (vers 5b). Trane (vers 6a) en die beker vol verdriet (vers 6b) dui op die swaarkry.  Die vyand se lag is ook ’n belediging vir God (vers 7b).  Dié refrein (vers 8) is meer pleitend as dié van vers 4 – dit doen ’n beroep op God, die Almagtige. [2]

[1] Masoretiese teks – vir die wat vergeet het
[2] Bronne 
Hossfeld, F., Zenger, E., Maloney, L. M., & Baltzer, K. 2005. Psalms 2 : A commentary on Psalms 51-100. (Hermeneia).

Tate, M E 2002. Psalms 51-100. (WBC).

Kraus, H 1989. Psalms 60-150.

Die Bybel verklaar en Bybellennium.
Skyfie 9

4. Luister na mekaar

God maak ons ’n luisterende gemeenskap en praat ook deur ander mense met ons

Skyfie 10

Vir mense wat ’n oomblik van stilte en gebed in Sondag se erediens wil skep vir Zimbabwe en haar mense, is daar ’n kort video-clip beskikbaar by http://nous.org.za/  Dit word afgelaai as ’n 6,288KB 'zip-file.' 

Dit is ’n aanhaling van Desmond Tutu wat ons almal, kinders van Afrika, oproep tot deernis en aksie.

Maak die skyfie oop en kliek op die http://nous.org.za/ - terwyl jy op die internet is.  Jy sal dan direk na die skakel geneem word om die file af te laai.

Skyfie 11

5. Luister na ander en die tye

Ons stel onsself oop om God van onverwagse kante af te hoor

Skyfie 12

6. Luister weer na God se Woord

Ons fokus op die Gees se beweging in ons hart en gedagtes

Skyfie 13

Toe Norman Vincent Peale ’n seun was (nee, dis nie hy op die foto nie), het hy een van daardie vet, groot sigare in die hande gekry, in ’n nou straat ingeglip en dit aangesteek.  Dit was bitter sleg, maar dit het hom so groot laat voel... totdat hy sy pa sien aankom het. 

Gou het hy die sigaar agter sy rug gesit en probeer om ontspanne voor te kom!  Hy was desperaat om sy pa se aandag af te lei, daarom het Norman na ’n advertensie van die sirkus teen die lamppaal gewys en gevra:

“Kan ons gaan, Pa? Asseblief laat ons gaan as dit dorp toe kom!” het hy gesmeek.

Hy sou nooit sy pa se antwoord vergeet nie:  “Seun, moet nooit ’n versoek maak terwyl jy op dieselfde tydstip ’n smeulende ongehoorsaamheid probeer wegsteek nie!”

Jy en ek kan nie herfokus voordat ons nie ophou met dit wat afleidings in jou lewe veroorsaak nie.  Net jy en ek weet wat die afleidings is...
Skyfie 14
“Laat dit weer met ons goed gaan, o God, verskyn tog tot ons redding!”  Watter gelowige het nie al so gebid nie?  Drie keer in Psalm 80 hoor ons hierdie refrein.  Want Asaf kyk om hom en sien net nood en gebrokenheid.  En die rede?  
Daar is smeking van Asaf se kant dat hy God se goedheid kan beleef. Hoekom? Selde is God voor die handliggend! Daar is ruimte tussen ons en God, want God is God en ons is nie! 
Skyfie 15

As jy byvoorbeeld direk in die sonlig kyk, sal jy verblind word. Jy moet die son indirek sien – die son se refleksie. Miskien is dit hoe dit meestal werk tussen ons en God.
Skyfie 16
God verskyn op subtiele maniere 
As God in die skaduwee staan, net onder ons, indirek verskyn, op subtiele, nie ooglopende maniere nie, soos ’n Baba in ’n krip, dan is dit nie so maklik om God se verskynings onder ons raak te sien nie... “verskyn tot ons redding”.

Daarom bid Asaf drie maal Laat dit weer met ons goed gaan, o God, verskyn tog tot ons redding!”
Skyfie 17
Moet alles geskreeu word, voordat jy kan hoor? 
Ek dink as dit kom by God se teenwoordigheid onder ons, is ons dikwels soos jongmense wat kliphard met oorfone op na musiek geluister het en wie daarom nie daarna die fyner, subtiele klanke kan hoor nie!  Alles moet geskreeu word om gehoor te woord![1]   

God werk nie so nie... Hy skreeu nie... Hy werk in minder voor die hand liggende metodes, soos in die windstilte... soos ’n Baba in ’n krip!
Skyfie 18
Will Willimon, ’n Amerikaanse predikant, vertel van die musiek hoof by hulle kerk op die Duke-kampus wat weier om in ’n oorvol, raserige restaurant te sit, hy neem selfs oorpluisies na Duke Universiteit  se basketbal wedstryde toe! 

Hy het dit toe so aan Will verduidelik:  “You see, Will, when your life is music, when your main tools are your ears, you must be careful. The difference between making good music and making great music is often the difference between the slightest variations of sound. Therefore, I must guard my hearing.” 
Skyfie 19
Advent is stilwordtyd 
Daarom is hierdie Advent-tyd (gelowiges se wag en stil-word-tyd) in hierdie raserige, deurmekaar tye so nodig. As ons die brose lig van God se goedheid wat in Christus onder skyn, wil beleef,  moet ons vir ’n tyd lank in die donkerte sit. As ons die engele kore in dié tyd wil hoor, moet ons eers stil wees. 
Skyfie 20
Ja, wat kan jy en ek hierdie tyd ophou doen, om meer bewus te raak van God se subtiele verskynings onder ons?  (Die agtergrond van die PowerPoint sinspeel hierop).

Ek dink baie mense het, toe hulle die eerste keer daardie Baba in Bethlehem gesien het, bloot ’n arme baba in ’n krip gesien.  Maar hulle wat fyn geluister het, wat geleun het in die rigting van die lig van God se goedheid, het besef hierdie baba is Immanuel, God met ons.
Skyfie 21
Ons wil Sy verskuilde goedheid weer kan hoor en sien
Miskien is dit waarvoor ons bid as ons Psalm 80 op ons lippe neem.  Want ons wil Sy verskuilde goedheid, wat reeds in Christus op daardie eerste Kersfees lank terug in Betlehem verskyn het, in die 21ste eeu weer kan hoor en sien! 
Skyfie 22
Kersfees sonder Jesus?
Dit laat dink my aan die storie van ’n predikant wat in die vroeë oggendure van Kersdag in sy studeerkamer aan die slaap geraak het.  In ’n droom stap hy deur sy huis, maar daar is nêrens Kers versierings te sien nie. In sy studeerkamer is al sy boeke oor Jesus weg!

Skielik lui die voordeur klokkie en hy word geroep om na die sterfbed van ’n gemeentelid te gaan.  Toe hy by die huilende familie aankom, wil hy vir hulle ’n bekende troos belofte gee, maar sy Bybel eindig by Maleagi! Daar was geen Nuwe Testament nie!

Twee dae later staan hy by die gemeentelid se graf, maar hy weet nie wat om te sê nie. Daar is GEEN opstandingstroos nie.  Hy bars saam met die res van die familie in trane uit, want hy het niks om vir hulle te sê. Gelukkig skrik hy uit sy nagmerrie wakker en blydskap het dadelik uit sy hart begin borrel met die aanhoor van die kerkkoor se oefening:  “Stille nag, heilige nag...”

Ons weet in Jesus het God “verskyn tot ons redding” (vs4)... ons het die bewys wat Psalm 80 voor vra, God het dit gedoen. Jesus is die  bewys van God se goedheid (vs4). 

As jy en ek daaraan twyfel, dink weer in hierdie Advent-tyd aan Jesus en lees Sy storie!
Skyfie 23
Daar was ’n kunstenaar wat ’n winters toneel geskilder het.  Soos hy begin verf het, was die toneel wat op die doek ontvou het ’n sneeubedekte grond en dennebome.  Die skilder het verder geskilder en dit na ’n nag-toneel verander.  Die houthuis was in skaduwees gehul, al moeiliker om te sien.  

Totdat hy laastens sy kwas in die geel verf gesit het en met ’n paar hale in een van die vensters van die houthuis die warm gloed van ’n lamp geverf het.  Toe hy sy skildery klaargemaak het, het die geel strale gelukkig gereflekteer op die wit sneeu.  Daardie lig van ’n enkel lamp, het die hele atmosfeer van die skildery verander - dit het die koue, somber nag verander in ’n warm en veilige tuiste.

Dis presies wat 2000 jaar gelede gebeur het op die wêreld se skilderdoek. Toe het ’n baba tot ons redding verskyn, nes Psalm 80 gevra het, wat ’n lig laat skyn het oor die donker wêreld.
Skyfie 24
Maak tyd om te herfokus
Vind hierdie week ’n genadige plek om stil te sit en herfokus sodat jy kan raaksien, hoor en ervaar dat Sy Lig in jou lewe inskyn.
Skyfie 25
In stilte hoor ons God die duidelikste
CS Lewis sê dat ons God dikwels nie kan hoor wanneer dit met ons goed gaan nie.  Wanneer dit egter met ons sleg gaan, in die donkerte, sien ons Sy Lig die beste.  In die stilte hoor ons God dalk die duidelikste.  In die verlatenheid deur mense, ten spyte van die gespot van mense, word ons getroos.
Skyfie 26
7. Fokus op wat God nou doen

Ons fokus op wat God nou doen en waarheen God ons lewe rig
Skyfie 27

8. Antwoord met jou lewe

Ons besluit op ’n gepaste reaksie op wat God gegee/ gedoen/ gesê het

Skyfie 28

9. Volgende week: Ps 85:1-2, 8-13






